
[bookmark: _GoBack]        Туган туфрак, туган  җир, авыл... Күпме  мәгънә салынган бу сүзләргә. Безнең һәрберебезнең туган авылы, туган йорты, яныбызда әти-әниләребез бар. Авылыбызның һәр сукмагы, киң  юллары, урман-кырлары, су буйлары безгә таныш һәм бик  якын.  
       Туган җирне матур табигать кенә түгел,  күренекле кешеләр дә бизи.  Минем туган авылым да күренекле шәхесләргә  бай. Алар арасында төрле хезмәт ияләре бар.  Әлеге шәхесләребез туган як тарихына, Россия тарихына зур өлеш керткән кешеләр. Бары тик  үз туган җирен, халкын, үз хезмәтен яраткан кеше генә шундый батырлыклар, игелекле эшләр  кыла ала.
       Миндә горурлану хисләре тудырган  шундый шәхесләрнең берсе   -  Советлар Союзы Герое – Михаил Тихонович Гарнизов.  Ул  1924 нче елның 28 нче августында Буа районы Шигали авылында туа. 1930 елда аларның гаиләсе Куйбышев (хәзерге Самара) шәһәренә күчеп китә. Гарнизов анда җидееллык мәктәпне тәмамлый, аннан соң ФЗО га буяучылар әзерли торган төркемгә укырга керә. Сугышка үзе теләп китә, 68 нче гвардия укчы дивизиясенең 200 нче полкында өлкән сержант 19 яшендә һәлак була. Михаил Тихонович Харьков өлкәсенең Пархоменко авылында күмелгән. СССР Югары Совет Президиумының 1944 елның 10 гыйнвары Указы нигезендә Михаил Тихонович Гарнизовка, һәлак булганнан соң, Советлар Союзы Герое исеме бирелә. Самара шәһәрендә училище һәм Буа шәһәрендә бер урам аның исемен йөртә.
        Ниһаять, ул көтелгән көн килә... Күпме шатлык-куаныч, күз яшьләре  һәм сагыш алып килә ул көн! Никадәр кеше гомеренә бәрабәр була ул Җиңү!  Бу көн Туган илебез тарихына Җиңү бәйрәме  булып кереп кала.  Кешеләр җир йөзендә мондый сугышны, дәһшәтне башкача күрмәсен иде дип телисе килә. Аларның батырлыгы, үз-үзләрен аямыйча көрәшүләре, Җиңүгә ышанып, соңгы көчләренә кадәр фашистларга каршы сугышып яулап алынган бит ул Бөек Җиңү!
          Без аларны онытмыйбыз. Һәр ай саен сыйныфларда батырларга карата  сыйныф җыеннары, әңгәмәләр үтә. Укучылар батырларыбызның тормыш юллары, кылган батырлыклары белән танышалар, тыныч тормышта да батырлыкларга урын барлыгын исбатлыйлар. Су астына киткән малайны тартып чыгару да, эт куркыткан балага ярдәм итү дә, хәтта агач башына менеп, төшә алмый торган малайны коткару да – батырлык ул. Тиешле урында, кирәк кешегә ярдәм итү һәрберебезнең дә кулыннан килә димәс идем. Ә андый батырлар бар...
        9 нчы декабрь – Ватан геройлары көне буларак илебез буенча билгеләнеп үтелә. Бу көнне без Буа районыннан чыккан, зур хәрефтән язылырга чыннан да лаек батырлар – өч Советлар Союзы Герое турында сөйләшәбез, авылыбызның  “Сугыш һәм дан” музеена экскурсия ясыйбыз, аяусыз сугышта һәлак булган авылдашларыбызны барлыйбыз, мәдәният сарае янында урнашкан һәйкәл янында бер минут тынлык белән искә алабыз, чәчәкләр салабыз.  Алар һәрвакыт истә! 
          Без  бу шәхесләребезне онытырга тиеш түгел. Бүгенге тыныч тормыш   өчен, без аларга зур рәхмәтле. Аларның  илебез тарихына керткән шундый зур хезмәтләрен без олыларга тиеш.  Мәктәптә тырышып укып, белем алып, чын кеше булып, игелекле гамәлләр кылсак – бу һичшиксез аларның кылган батырлыкларына түләү булыр иде. Батырлар онытылмыйлар. Ул шулай тиеш тә! Һәм мин моның  шулай буласына нык ышанам!

